
Pitha Stotram

పీఠస్తోత్రమ్

దేవా దేవేశ్వరాద్యాశ్చ ఋషయోఋషిసత్తమాః ।
పృథగేవోపదేష్టారస్తేషాం   పీఠం పృథక్ పృథక్ ॥ ౧॥
మనుష్యేశ్వరావతారా యే ఆచార్యా మురవైరిణః  ।
పారమ్పర్యాగతం తేషాం పీఠమేకం విశిష్యతే ॥౨॥
యథా మహీభృతాం పీఠం జగతాం పాలనాయ వై ।
తథైవాదేశికానాం  చ పీఠం ధర్మప్రవృత్తయే   ॥ ౩॥
పీఠస్థ ఏవ భూపాలో యథా న్యాయప్రవర్తకః   ।
తథా పీఠస్థితాచార్యో యోగ్యో ధర్మప్రవృత్తయే   ॥ ౪॥
పీఠస్థితో  యథా రాజా మాన్యో దేవైర్నరైరపి   ।
తథా పీఠస్థితాచార్యః  పూజ్యః స్యాన్న వినా చ తమ్ ॥ ౫॥
యదా విలుప్యతే పీఠం పారమ్పర్యక్రమాగతమ్  ।
దేశకాలప్రమాదాద్యైస్తదా    నూత్నం విధీయతే ॥౬॥
దేవర్షీణాం  చ పూర్వేషాం మన్త్రం  వా నామమన్త్రకమ్  ।
సంయోజ్య పీఠమన్త్రేణ  పీఠం సంస్థాపయేత్సుధీః  ॥ ౭॥
రాజపీఠాఙ్గవద్రాజపీఠాఙ్గైః    పీఠమర్చయేత్ ।
అథవా భావనామాత్రైః  పూర్వోక్తం వా యథేప్సితమ్ ॥౮॥
అథవా సప్తదశభిర్యన్త్రైర్మన్త్రైర్నిరూపితమ్   ।
సంరాడాచార్యపీఠం స్యాత్సమర్చ్యం నిత్యమేవ తత్ ॥౯॥
తస్య దక్షిణపార్శ్వే తు కుర్యాద్యన్త్రచతుష్టయమ్   ।
తత్త్వతత్త్వేశర్షిదేవైరుపదేవైస్తదిష్యతే     ॥ ౧౦॥
వామే పార్శ్వే చతుర్యన్త్రీ కుర్యాత్సాధకసత్తమః ।
స్వరైర్వర్ణైర్మన్త్రబీజైః     పదైర్మానస్య  సమ్భవాత్ ॥ ౧౧॥

పురతః పదకే తత్ర పునర్యన్త్రచతుష్టయమ్   ।
గాయత్ర్యా  నిగమానాం చ తథా వై శాస్త్రమన్త్రయోః   ॥ ౧౨॥
మధ్యే సిద్ధినిధీయన్త్రమాసనం   తత్ర కల్పయేత్ ।
గోపాలయన్త్రరాజం  చ పృష్ఠే తస్యాగ్రతో  భవేత్ ॥ ౧౩॥
సఙ్ఖ్యాయన్త్రం   చాఙ్కయన్త్రం  పృష్ఠే పీఠస్య పృష్ఠతః  ।
అధర్మచక్రం  చక్రస్యాధస్థం   మూర్ధ్ని  గురుర్విశేత్ ॥ ౧౪॥
గోపాలోపాసకానాం చ ఏతత్సింహాసనం మతమ్ ।
సౌవర్ణం  రాజతం తామ్రం  కాష్ఠమాశ్మం  చ మృన్మయమ్ ॥ ౧౫॥
అసమ్భవే భావనైవ  మన్త్రాదీనాం  విధీయతే ।
ఉత్సేధః పరిణాహశ్చ శాస్త్రతో  వాప్యభీప్సితః ॥ ౧౬॥
ఆచార్యకులసమ్భూత ఆచార్యగుణసంశ్రయః  ।
స్థిత్వైవ   తత్త్వమాచార్యాయోగ్యో వ్యాఖ్యోపదేశయోః ॥ ౧౭॥
సమృద్ధయోఽస్య  వర్ద్ధన్తే   ప్రతాపోఽస్య  యతో మహాన్ ।
ఆచార్యతో హరేర్భక్తిర్విరక్తిరపి  జాయతే ॥ ౧౮॥
ఏతత్సింహాసనం దివ్యం రాజ్ఞా శిష్యైశ్చ  సమ్మతైః  ।
పూజితం మననీయం స్యాదాచార్యః సామ్ప్రదాయికః ॥ ౧౯॥
వ్యాససింహాసనం చాన్యద్దీయతే  ఋషిభిర్ద్విజైః   ।
రోమహర్షణయే  యద్వచ్ఛాస్త్రవ్యాఖ్యాకృతేఽర్పితమ్  ॥౨౦॥
సంశ్రయేద్  బ్రాహ్మణో  విద్వాన్సూతో నైవ  విలోమజః ।
మన్త్రయోః  ప్రాతిలోమ్యేన  మఖేం జాతస్తథోచ్యతే ॥౨౧॥
వినన్దన్నిజకాణ్డార్థం    పాఞ్చరాత్రం  సదాగమమ్ ।
వదన్ స్వసంహితాం గర్వాజ్జజ్ఞే  సఙ్కర్షణశ్చ  తమ్ ॥౨౨॥
ఆచార్యం మానయేద్ధీమాన్మనసా  కర్మణా గిరా ।
పఞ్చాక్షరీ మహామన్త్రయన్త్రం   స్థిత్వా  స్వయం హరిః ॥౨౩॥
ఇత్థం  పీఠస్య మాహాత్మ్యం జ్ఞాత్వా  పీఠం సమాశ్రితమ్  ।
రాధికాయై దదౌ పూర్వం లలితాయై చ సా దదౌ ॥౨౪॥
సా మహ్యమదదాద్ దేవీ వాగీశాయ సదస్పతిః ।

సఙ్కల్పమస్య సఙ్కల్ప్య చరితం చ మహాత్మనామ్ ॥౨౫॥
పఞ్చాక్షరం చాష్టవర్ణం   తథైవాష్టాదశాక్షరమ్   ।
నారాయణాయ శేషాయ స దదౌ త్రిపురారయే  ॥౨౬॥
దశార్ణేన  చ సంయుక్తాన్సోఽదాన్మన్త్రాన్సురర్షయే   ।
ద్వాదశార్ణేన  సంయుక్తాన్తాన్ వ్యాసాయ దదావసౌ ॥౨౭॥
నమః పీఠాయ మహతే ఆచార్యాయ నమో నమః ।
ఉపదేశాయ మన్త్రేభ్యః  శిష్యేభ్యశ్చ నమో నమః ॥౨౮॥
ఛత్రాయామృతవర్షాయ   వారణాయాతపస్య చ ।
నమశ్చామరయుగ్మాయ శఙ్ఖయుగ్మాయ  వై నమః ॥౨౯॥
వాదిత్రేభ్యో  నమస్తస్య దరారిభ్యాం నమో నమః ।
జ్యోతిర్యుగ్మాయాన్ధకారమర్దనాయ   నమో నమః ॥ ౩౦॥
మాయూరహస్తకద్వన్ద్వస్వర్ణవేత్రయుగం    నమః ।
రూప్యం వేత్రయుగం  భవ్యం హరివక్త్రచతుష్టయమ్   ॥ ౩౧॥
ఆర్యసింహాసనం వన్దే కేతుధ్వజవిరాజితమ్ ।
నీరాజమానం యః పశ్యేత్ప్రణమేత్స హరిం వ్రజేత్  ॥ ౩౨॥
(౫౬-౮౭)
ఇతి శ్రీశాణ్డిల్యసంహితాయాం   పఞ్చమే భక్తిఖణ్డే తురీయాంశే
సామ్ప్రదాయికస్తోత్రనిరూపణం  నామైకాదశోఽధ్యాయే  పీఠస్తోత్రం  సమ్పూర్ణమ్  ।

